
SAMBUTAN HARI BURUNG HIJRAH SEDUNIA 2026
(WORLD MIGRATORY BIRD DAY 2026)

Sambutan Hari Burung Hijrah Sedunia (World Migratory Bird Day) diadakan pada
setiap bulan Mei dan Oktober bertujuan untuk meningkatkan kesedaran awam di
peringkat global berhubung kepentingan memulihara dan melindungi burung hijrah
serta ekosistemnya. Sebagai tanda komitmen negara dalam usaha konservasi
burung hijrah dan habitatnya, Malaysia telah menyertai East Asian-Australasian
Flyway Partnership (EAAFP) sejak tahun 2012.

EAAFP vyang ditubuhkan pada 6 November 2006 adalah bertujuan untuk
meningkatkan kerjasama, koordinasi dan aktiviti di peringkat antarabangsa untuk
memulihara dan melindungi burung hijrah, habitat dan komuniti manusia yang
bergantung dengannya. Dalam hubungan ini, Bako-Buntal Bay, Sarawak yang
merupakan tempat persinggahan lebih 20,000 ekor burung hijrah telah diiktiraf oleh
EAAFP sebagai Flyway Network Site (FNS) Malaysia yang pertama pada tahun
2013.

Pengiktirafan ini adalah selaras dengan komitmen Malaysia sebagai sebahagian
daripada negara-negara yang berada di sepanjang salah satu laluan utama burung
hijrah yang dikenali sebagai East Asian-Australasian Flyway (EAAF) daripada Timur
Rusia dan Alaska, Asia Timur dan Asia Tenggara sehingga ke Australia dan New
Zealand.

Pada tahun ini, tema “Setiap Burung Penting — Pemerhatian Anda Bermakna” (Every
Bird Counts — Your Observations Matter!) telah dipilih untuk memberi penekanan
kepada kepentingan sains komuniti (community science) atau sains warga (citizen
science) dalam usaha pemuliharaan burung hijrah. Pemerhatian dan maklumat yang
dikumpulkan oleh orang awam, pemerhati burung dan komuniti dapat membantu
meningkatkan pengetahuan mengenai spesies, taburan, corak migrasi, dan
ancaman terhadap burung hijrahyang akan menyumbang kepada usaha konservasi
yang lebih berkesan.

Sempena sambutan Hari Burung Hijrah Sedunia 2026 ini, Kementerian Sumber Asli
dan Kelestarian Alam (NRES) menyeru semua pihak untuk berganding bahu dalam
usaha dalam pemuliharaan burung hijrah. Orang ramai boleh melibatkan diri dalam
aktiviti pemerhatian dan pengumpulan maklumat berkaitan burung hijrah serta
pemuliharaan habitatnya melalui program-program yang dianjurkan oleh
jabatan/agensi Kerajaan, badan bukan kerajaan dan pengurusan tapak. Sebagai
national focal point EAAFP, NRES juga amat mengalu-alukan usaha
Kerajaan-kerajaan Negeri yang mengambil inisiatif bersesuaian dalam pemuliharaan
burung hijrah dan habitatnya serta mencalonkan tapak Flyway Network Site yang
baharu.

Selamat Menyambut Hari Burung Hijrah Sedunia 2026.

